Предлог на Закон за дополнување на 

Законот за енергетика

Член 1
Во Законот за енергетика (“Службен весник на Република Македонија” бр. 16/11, 136/11 и 79/13) во членот 136 во ставот (3) се додава нова реченица која гласи “Изјавата се издава врз основа на елаборат за енергетска ефикасност.”
По ставот (3) се додаваат дваесет и пет нови ставови кои гласат:

(4) Формата и содржината на елаборатот ја пропишува министерот надлежен за работите од областа на енергетиката.
(5) Елаборатот за енергетска ефикасност го изработуваат трговци поединци или правни лица кои имаат добиено лиценца за изработка на елаборат за енергетска ефикасност од страна на Министерот надлежен за работите од областа на енергетиката. Со лиценца за изработка на елаборат за енергетска ефикасност може да се стекне трговец поединец или правно лице кое има вработено најмалку две  овластени лица за изработка на елаборат за енергетска ефикасност. Во постапката за донесување на решение за издавање на лиценца за изработка на елаборат за енергетска ефикасност, Министерството наплаќа надоместок во износ од 6.000 денари.
(6) Лиценцата  од ставот (5) на овој член се издава на барање од трговец поединец или правно лице. Кон барањето подносителот е должен да достави решение за упис во трговски регистар и регистар на други правни лица, што го води Централниот регистар на Република Македонија, доказ за вработување на најмалку две овластени лица за изработка на елаборат за енергетска ефикасност, овластувањата на лицата за изработка на елаборат за енергетска ефикасност и доказ дека на сметка на Министерството е извршена уплатата од став (5) на овој член. 
(7) Лиценцата  од ставот (5) на овој член важи за период од пет години со можност за продолжување од по пет години и истата престанува да важи по сила на закон. Лиценцата може да се продолжи само ако трговецот поединец или правното лице ги исполнува условите од став (5) од овој член. Трговецот поединец или правното лице поднесува барање за продолжување на лиценцата 30 дена пред истекот на рокот на важност.
(8) Трговецот поединец или правното лице кое се стекнало со лиценца од став (5) на овој член е должно во рок од 15 дена од настаната промена да го извести министерството за секоја настаната промена во уписот во трговскиот регистар и регистарот на други правни лица и/или за промената на вработените лица кои имаат овластување за изработка на елаборат за енерегетска ефикасност, при што треба да приложи доказ за настанатите промени.

(9) Трговец поединец или правно лице кое поседува лиценца од став (5) на овој член  должно е најдоцна до 31 декември во тековната година да достави доказ од надлежен орган за водење евиденција на вработени лица за исполнување на условите од ставот (5) на овој член.
(10) Министерот донесува решение за одземање на лиценцата од став (5) на овој член  ако:

1) трговецот поединец или правното лице не го исполнува условот од став (5) од овој член;

2) трговецот поединец или правното лице не го извести министерството за секоја настаната промена во уписот во трговскиот регистар и/или за промената на вработените лица кои имаат овластување за изработка на елаборат за енерегтска ефикасност согласно ставот (8) од овој член и
3) трговец поединец или правно лице не достави достави доказ од надлежен орган за водење евиденција на вработени лица од ставот (9) на овој член.
 (11) Министерот надлежен за работите од областа на енергетиката во рок не подолг од 30 дена од денот на поднесувањето на барањето донесува решение за издавање на лиценца за изработка на елаборат за енергетска ефикасност, доколку трговецот поединец или правното лице ги исполнува условите од ставот (5) од овој член, односно донесува решение со кое се одбива барањето за издавање на лиценца доколку трговецот поединец или правното лице не ги исполнува условите од ставот (5) од овој член.

(12) Против решението од став (10) и решението од став (11) на овој член може да се поведе управен спор. 
(13) Министерството надлежно за работите од областа на енергетиката води евиденција на издадени лиценци за изработка на елаборат за енергетска ефикасност и истата ја објавува на својата веб страница.

(14) Носителите на лиценца од став (5) на овој член наплаќаат надоместок за изработката на елаборат за енергетска ефикасност, чија висина се утврдува врз основа на плоштината на корисната подна површина на зградата и не може да биде повисока од 60 денари/m2. 

(15) Доколку носителот на лиценца од став (5) на овој член едновремено е носител и на лиценца за вршење на енергетска контрола, не може да ја издава изјавата од став (3) на овој член за проектот за кој го изработува елаборатот за енергетска ефикасност.
 (16) Со овластување за изработка на елаборат за енергетска ефикасност може да се стекне секое физичко лице ако ги исполнува следните услови:

1) да има најмалку високо образование во областа на градежништвото, архитектурата, машинството или електротехниката,

2) да има најмалку пет години работно искуство во струката на работи на проектирање, ревизија или работа на стручни или научни дејности од областа на градежништвото, архитектура, машинство или електроенергетика,  и

3) да учествувал во изработка на најмалку три проектни документации од областа на енергетска ефикасност за што е потребно потврда (изјава) од нарачателот на проектната документација.
(17) Физичкото лице доставува барање за издавање на овластување за изработка на елаборат за енергетска ефикасност до Министерството надлежно за работите од областа на енергетиката. Кон барањето физичкото лице доставува доказ дека ги исполнува условите од став (16) на овој член.
(18) Министерството надлежно за работите од областа на енергетика во рок не подолг од 30 дена од денот на доставување на барањето издава Решение за овластување за изработка на елаборат за енергетска ефикасност, доколку физичкото лице ги исполнува условите од ставот (16) од овој член, односно донесува решение со кое се одбива барањето за издавање на овластување доколку физичкото лице не ги исполнува условите од ставот (16) од овој член.
(19) Против решението со кое се одбива барањето за издавање на овластување за изработка на елаборат за енергетска ефикасност може да се поведе управен спор. Во постапката за донесување на решение за издавање на овластување за изработка на елаборат за енергетска ефикасност, Министерството надлежно за работите од областа на енергетика наплаќа административна такса согласно со Законот за администартивни такси.
(20) Овластувањето од став (16) на овој член важи за период од три години, со можност за продолжување од по три години. Лицето носител на овластување од став (16) на овој член поднесува барање за продолжување на овластувањето 30 дена пред истекот на рокот на важност на добиеното овластување. 
(21) Министерството надлежно за работите од облста на енергетиката води евиденција на издадени овластувања за изработка на елаборат за енергетска ефикасност и истата ја објавува на својата веб страница.
(22) Елаборатот за енергетска ефикасност за згради за комерцијални и деловни намени (мали комерцијали и деловни единици, големи трговски единици, големи угостителски единици, деловни простори, хотелски комплекси и простори за собири), згради на јавните институции во областа на образование и наука, здравство и социјална заштита, култура и згради на други државните институции, згради за спорт и рекреација и други видови на згради коишто се загреваат на температура повисока од 12 0С го одобрува Министерот надлежен за работите од областа на енергетиката, на предлог на Комисија за одобрување на елаборат за енергетска ефикасност.

(23) Комисијата од став (22) на овој член ја формира Министерот, имајќи ја предвид соодветната и правична застапеност на припадниците на сите заедници. Комисијата е составена од седум члена, од кои по еден претставник од Министерството надлежно за работите од областа на енергетиката, Министерството надлежно за работите од областа на градежништвото, Министерство надлежно за работи од областа на финансиите, Министерство надлежно за работи од областа на животната средина, Комората на овластени архитекти и овластени инжинери на Република Македонија и двајца надворешни експерти, од кои еден од областа на градежништвото и еден од областа на енергетската ефикасност. Мандатот на членовите на Комисијата изнесува четири години. Комисијата донесува деловник за својата работа. Надворешните членови на Комисијата немаат право на одлучување. На надворешните членови на Комисијата им следува месечен надоместок за извршената работа што го определува Министерот надлежен за работите од областа на енергетиката, а средствата се обезбедуваат од Буџетот на Република Македонија.   

(24) Елаборатот за енергетска ефикасност за згради за домување (во станбени куќи со посебен режим, во станбени куќи, во станбени згради како и згради за групно домување) го одобрува градоначалниот на единицата на локалната самоуправа, на предлог на Комисија за одобрување на елаборат за енергетска ефикасност.

(25) Комисијата од став (24) на овој член ја формира градоначалникот. Комисијата  е составена од пет члена, кои се експерти од областа на енергетската ефикасност и градежништвото. Мандатот на членовите на Комисијата изнесува четири години. Комисијата донесува деловник за својата работа. На надворешните членови на Комисијата им следува месечен надоместок за извршената работа што го определува градоначалниот на единицата на локалната самоуправа, а средствата се обезбедуваат од средствата на Буџетот на единицата на локалната самоуправа.

(26) Месечните надоместоци од ставовите (23) и (25) на овој член не можат да бидат повисоки од 30% од просечна плата исплатена во Република Македонија во претходната календарска година.

(27) Доколку елаборатот од ставовите (22) и (24) на овој член не ги содржи пропишаните елементи, Министерот надлежен за работите од областа на енергетиката, односно градоначалникот на единицата на локалната самоуправа ќе го задолжи инвеститорот во рок не подолг од 15 дена да го усогласи елаборатот со пропишаните елементи. Доколку инвеститорот не постапи во предвидениот рок, Министерот надлежен за работите од областа на енергетиката, односно градоначалниот на единицата на локалната самоуправа ќе донесе решение со кое не се одобрува елаборатот. Против решението со кое не се одобрува елаборатот инвеститорот може да заведе управен спор.

(28) Министерот надлежен за работите од областа на енергетиката, односно градоначалниот на единицата на локалната самоуправа во рок од 60 дена од доставувањето на елаборатот, односно усогласувањето на елаборатот издава решение со кое го одобрува елаборатот. Министерството надлежно за работите од областа на енергетиката, односно единицата на локалната самоуправа водат евиденција за одобрени елаборати и истата ја објавуваат на својата веб страница.

Ставовите (4), (5), (6), (7) и (8) стануваат стaвови (29), (30), (31), (32) и (33).
Член 2

Одредбите од членот 136 ставови (1), (2), (3), (22), (23),  (24), (25), (26), (27) и (28)  на овој закон ќе започнат да се применуваат почнувајќи од 30 септември 2014 година.
Член 3



Прописот од член 136 став (4) на овој закон ќе се донесе најдоцна девет месеци од денот на влегувањето во сила на овој закон.
Член 4

Овој закон влегува во сила осмиот ден од денот на објавувањето во “Службен весник на Република Македонија”.

